
XXI. mendean, irakaslearen zeregina ez da soilik ikasgai magistralen bidez ezagutza transmititzera mugatzen. Gaur egungo hezkuntzako profesionalek irakasle profil berria sustatu behar dute, aldaketa sozial eta ekonomikoetara egokitzeko. 

Horretarako, beharrezkoak diren konpetentzia emozionalak erabili behar ditu, adimen emozionalaren garapenaren eredu eta sustatzaile den heinean. Egungo gizartean, hezkuntza-komunitateak ezaugarri emozional jakin batzuk eskatzen dizkio irakasleari bere profil profesionalean. 

Ikastetxe baten eguneroko bizitzan, zeregin emozional hauek irakasleak ikasleekin edo zentroko beste hezkuntza-eragile guztiekin dituen elkarreraginetan islatzen dira. Baina litekeena da irakasleak zenbaitzuetan elkarreragin horretan prozesuaz eta eragin emozionalaz erabat ez jabetzea. 

Ildo horretatik, hezkuntzako profesionalok kontziente izan behar dugu eskola-egunetan ahozko eta jarrerazko adierazpen ugari egiten dugula, eta adierazpen horiek konnotazio emozional handia dutela. Ahozko eta emozioen adierazpen horiek, aldi berean, eragina dute ikasleengan, eta azken hauek antzeman, interpretatu eta esperimentatu egiten dituzte, euren gogo-aldartean aldaketak sustatuz. 

Horrenbestez, XXI. mendeko irakaslearen zeregina ikasleen tutoretza emozionala izan daitekeela esan dezakegu, non irakaslea ikasleen irakaskuntza-ikaskuntza prozesuan emozioek duten garrantziaz jabetzen den eta talde-gelaren eredu emozional eta sustatzaile emozionala izango den. 

Irakasleak, eredu emozional den heinean, gizarte-elkarreraginek sorturiko emozioak antzeman eta ulertu ahal izateko, eta bulkadak kontrolatuz emozioak era erregular batean adierazteko ikaskuntza sustatuko du. 

Eta irakaslea, sustatzaile emozional den heinean, giro emozional positiboa sortzeko gai izango da. Giro emozional positibo hori sortzeko, alaitasuna, segurtasuna eta konfiantza transmititu beharko ditu besteak beste, ikasleak erabakiak hartzeko orduan lagundu eta orienta ditzan. 

Ikaskuntza emozional honek adiskidetasun, lankidetza eta elkartasun-loturak eta pertsonen arteko harreman egokiagoak sortzeko eta gizakion elkarbizitza hobetzeko aukera ematen du.
